Kandahar

1.-OBXECTIVOS


Xerais: Analizar, a través da proxección de seis películas, diferentes aspectos da problemática das mulleres na sociedade actual.


Específicos:

· Reflexionar sobre o papel das mulleres nos conflictos bélicos

· Analizar a situación das refuxiadas e refuxiados no mundo

· Discutir os distintos aspectos relacionados coas minas antipersoa (quen as fabrica, que obxectivos teñen, etc.)

· Discutir os aspectos políticos, económicos, sociais e culturais das guerras

· Cuestionar certas prácticas “relixiosas” ou culturais que condicionan ás mulleres noutras culturas/ reflexionar sobre a nosa.

2.- A QUEN SE DIRIXE


A un público xeral e a mozas e mozos a partires de 12 anos.
3.-MATERIAIS NECESARIOS


A película, un aparato de vídeo ou DVD, papel e lapis
4.-TEMPO


Estímase un tempo aproximado dunhas tres horas. A duración do filme é de 135 minutos aproximadamente.


5.-DESENVOLVEMENTO DA DINÁMICA


Presentación

a- Ficha técnica

b-Ficha artística

Nafas: Nilovfar Pazira

Tahib Sahib: Hassan Tantaï

Khak: Sadou Teymouri

b–Sipnose

Nafas é unha moza xornalista afgana  que vive como refuxiada en Canadá. A súa irmá pequena, que está en Afganistán, mándalle desesperada unha carta dicíndolle que quere acabar coa súa vida antes do eclipse de sol que se aveciña.

Nafas fuxiu do seu país durante a guerra civil que levou ao poder aos talibáns. Agora decide voltar a Kandahar, para axudar á súa irmá, levando consigo unha gravadora. Nela, relátalle as súas experiencias dándolle razóns  para vivir.


c-liña central de debate


-     a situación da muller nos conflictos bélicos, e concretamente en Afganistán

· 

d-liñas secundarias

· o drama das refuxiadas/os: orixes, diferencias, condicións de vida, expectativas,..
· as prácticas culturais relativas á condición feminina: valoración e cuestionamento
·  as minas antipersoa
· os fundamentalismos relixiosos (islámico, cristián, hindú) vertente política e social.

Proxección

6.- CONTIDOS/DEBATE

· as refuxiadas e os refuxiados

· o conflicto afgano desde a invasión soviética ata a norteamericana

· as “cabezas negras”; aspectos relixiosos e culturais da muller no Islam (veo, poligamia,...)

· o apoio norteamericano ao réxime talibán

· as minas antipersoa; consecuencias

· a cooperación internacional/as ONGs

· as víctimas das guerras

· a “reconstrucción” tras a “destrucción”

· ¿Por que Nafas se cobre coa burqa ao chegar á fronteira afgana?

· ¿Por que non pode viaxar soa a Kandahar, ademais de aducir razóns de perigo?

· ¿ Cres que a condición de refuxiada de Nafas en Canadá é similar a daquelas e daqueles que viven en Paquistán ou Irán?

· ¿Por que “non se pode confiar en ninguén” en Afganistán?. 

· ¿Por que o médico non pode ver o rostro e o corpo das pacientes?

· ¿Por que as nenas non poden ir á escola en Afganistán?

· ¿En que países se fabrican as minas antipersoas? ¿por que motivos?

· ¿Cal é o obxectivo das minas antipersoa nun país como Afganistán, Mozambique ou Camboxa?

· ¿Por que se chama “cabezas negras” ás mulleres?

· Explica a frase do home que acompaña a Nafas ao principio: “Cóbrete. Sabes que debes cubrirte o rostro porque nós temos honra, temos fé e temos relixión. Os demais homes non deben ver as nosas mulleres”

· Sabendo que hai varias maneiras de recitar o Corán, ¿Por que lle parece mal ao mestre que Haq recite o Corán cantando?

· ¿Por que na escola se ensina o Corán e coñecementos sobre armas como o fusil Kalashnikov? 

· ¿Por que a maior parte das personaxes coas que se vai atopando ao longo da súa viaxe ou ben rouban, ou menten?

· ¿Cantos grupos étnicos hai en Afganistán?

· ¿Como describirías o papel das ONGs nos conflictos?

· ¿Cres que son capaces de paliar as necesidades da poboación?

· ¿Por que ao marido lle importa tanto a estética das pernas para a súa muller?

· ¿Por que se quere suicidar a irmá de Nafas?

· ¿Que razóns lle da Nafas para que viva?

7.-PROPOSTAS DE ACTIVIDADES

7.1- Sitúa nun mapamundi os seguintes conflictos internacionais e guerras civís que existen na actualidade. Posteriormente, pódese organizar un debate sobre a súa distribución xeográfica, a súa duración, a súa relevancia internacional (¿cantos deles coñecías?), etc.

Nota: exclúense disturbios internos, movementos independentistas ou onde se están a producir negociacións

Colombia, Serra Leona, Liberia, Angola, Chad, Sudán , Eritrea, Somalia, Djibuti, Uganda, Ruanda, Burundi, Congo,  República Democrática do Congo, Mozambique, Alxeria, Croacia, Bosnia-Herzegovina, Kosovo, Chipre, Iraq, Xeorxia, Osetia-Chechenia-Ingusetia, Nagorno-Karabaj, Afganistán, Kirguistán-Uzbequistán-Taxiquistán,Cachemira, Camboxa, Sri Lanka, Timor Leste, China-Taiwán.

7.2 A partir das seguintes fotos e cos datos que se dan, escribe unha historia sobre esta muller, como foi e é a súa vida, onde cres que viviu e vive, como pensa, etc.

· O seu nome é Sharbat Gula

· Foi unha refuxiada dun país en guerra, polo tanto estivo nun campamento baixo unhas determinadas condicións de vida
· Entre a foto número 1 e as demais hai 17 anos de diferencia
7.3. Comenta a seguinte imaxe e o texto.

7.4. Di se son verdadeiras ou falsas as seguintes informacións.

1.- O réxime talibán foi apoiado nos seus inicios por EEUU.

2.- A Comunidade Internacional sempre tratou de buscar unha saída para o conflicto afgano.

3.- A Comunidade Internacional, en xeral, preocupouse moito pola situación que corrían as mulleres afganas, privadas dos dereitos máis elementais como o dereito á saúde.

4.- A burqa é unha peza de roupa tradicional da muller afgana.

5.- George Bush e Osama Bin Laden foron bos amigos no pasado.

6.- Tras a intervención da coalición en Afganistán, instalouse un modelo democrático exemplar no país que acabou coas vellas disensións.

7.- Os talibáns son os verdadeiros e únicos intérpretes do Corán e os textos clásicos do Islam.

8.- EPÍLOGO.

Kandahar ofrece unha imaxe cotián dun país en ruínas. Posteriormente a esta película, produciuse en Afganistán a intervención internacional, baixo mando americano. ¿Como verá Nafas o novo Afganistán?  

En marzo do 2003 tivo lugar a intervención en Iraq. Á parte de toda a propaganda política que houbo en torno ao conflicto, debería preguntarse que cambios produciu para as mulleres e nenas/os iraquís. Mortes, violacións (por parte duns e doutros), secuestros, medo, temor, fame entre outras calamidades. ¿E agora que?.

¿Sobre que base se deciden os conflictos bélicos?, ¿quen os decide ou provoca?, ¿quen combate?, ¿quen padece en maior medida as súas consecuencias?.         

Anexo.

Información da actividade 7.2

Sharbat Gula. Afgana, Pashtún. De 28 ou 29 anos de idade. Foi fotografada por primeira vez na súa vida en 1984 por Steve Mac Curry do National Geographic. Non voltou a ser fotografada ata 17 anos despois.

A historia de Afganistán nos últimos 25 anos: 23 anos de guerra, millón e medio de mortos (antes da invasión norteamericana) e tres millóns e medio de refuxiadas/os ( en países de Europa, Canadá, aínda que principalmente en campos de  Pakistán, Irán e India)

A historia de Sharbat Gula: “Era unha nena cando se produciu a invasión soviética. Quizais tiña seis anos cando un bombardeo soviético acabou coa vida dos seus pais. Enterráronos de noite e marcharon.” Sharbat, as súas tres irmás e o seu irmán foron acollidos pola avoa e todos partiron para Paquistán. No camiño, lembra Sharbat, pedían mantas para cubrirse do frío e agachábanse en covas por mor dos avións. Pasaron a vivir nun campo de refuxiados en tendas, con estraños. Non había privacidade e vivían segundo o que decidiran facer os políticos.

A mediados dos noventa, nun cese do fogo, Sharbat Gula voltou a súa casa ao pé das montañas. Alí hai terrazas plantadas de trigo, millo e arroz, algunhas nogueiras e pouco máis. Non hai centros de atención sanitaria, escolas, camiños ou auga corrente.

Ela érguese antes do amencer para rezar. Vai buscar a auga ao río. Cociña, limpa e lava a roupa. Da conta das súas fillas: Robina, de 13 anos, Zahida de 3 e Alia de un. Unha cuarta filla morreu pouco despois de nacer. Sharbat está casada con Rahmat Gul. Cando casaron ela quizais tivese 13 anos e el 16. Foi un matrimonio arranxado, segundo o costume.

Aos 13 anos, Sharbat debeu de empezar a observar a purdah, a seclusión que seguen moitas mulleres musulmanas ao alcanzar a pubertade. Na rúa ela viste unha burqa cor violacea. Ela nunca se sentiu segura pero admite que baixo o réxime talibán había paz e orde. Nunca veu a súa fotografía de nena, que deu a volta ao mundo tras ser portada do National Geographic.

Sharbat Gula sabe escribir o seu nome, pero non ler. Quere que as súas fillas aprendan. Quizais xa sexa demasiado tarde para a filla maior.

(Esta información está tirada da reportaxe que fixo a revista National Geographic  en abril do 2002, n 4, vol. 201)

Solución á actividade 7.4, Verdadeiro ou falso

1.- Verdadeiro

O réxime talibán recibiu apoio de Estados Unidos e Arabia Saudí por motivos económicos, concretamente polas facilidades que lles concedía a este grupo (de acadaren o poder) de construír un oleoducto para transportar o petróleo de Asia central (Turkmenistán) cara a Pakistán. Os talibáns representaban un aliado na zona  para os Estados Unidos, fronte á hostilidade que podía supoñer o réxime iraní. 
2.- Falso
Á parte de condenas sen efectos legais algúns, o conflicto afgano foi ignorado pola Comunidade Internacional. 

3.- Falso.
Aínda que houbo denuncias por parte de determinadas organizacións, principalmente de mulleres, non se fixo nada para mellorar as súas condicións de vida baixo o réxime talibán. Sirva como exemplo a mobilización diplomática que houbo por parte da Unesco para evitar o derrubamento das estatuas budistas de Bamián enviando representantes internacionais a Kabul, mentres as mulleres afganas nin sequera tiñan dereito á saúde.

4.- Falso

A burqa parece ter a súa orixe en Asia central, en contra das tradicións afganas, máis próximas as persas ou as indias que impoñían unha forma de veo máis lixeira. A burqa foi introducida na cuarta década do século XX por Habidullah II, que botou atrás importantes reformas anteriores referentes a liberdades e dereitos das mulleres.   
5.- Verdadeiro
Entre outros autores que sinalan as conexións comerciais entre a familia Bush e a de Bin Laden no pasado está o xornalista americano Gore Vidal, o cal chega a suxerir que o ataque do 11 de setembro do 2001 era coñecido de antemán e non se fixo nada ao respecto. 

6.-Falso

Aínda que por agora queda un longo camiño, pódese afirmar que segue a existir un grande faccionalismo na política afgana. O actual presidente Karzai é un suxeito respaldado por Estados Unidos e os límites territoriais do seu goberno non se estenden moito máis aló de Kabul. Nas zonas rurais, segue habendo unha situación similar á de cando estaba no poder o réxime talibán.     

7.- Falso.

Os talibáns fan unha interpretación do Corán de acordo cos seus intereses políticos. O Corán non é un texto que avoga pola violencia. Os talibáns son ao Islam o que o extremismo cristián é ás principais correntes Cristianismo. 

